Cofnodion Cyfarfod o Gyngor Tref Porthmadog a gynhaliwyd 

ar Nos Fawrth, 13eg o Dachwedd 2018, yn Ystafell Glaslyn, Y Ganolfan, Porthmadog.
Presennol: Cynghorwyr: Gwilym Jones (Cadeirydd), Simon Brooks, Selwyn Griffiths, Alwyn Gruffydd, Carol Hayes, Jason Humphreys, Nia Jeffreys,  Bethan O. Rees Jones, Llywelyn Rhys, Keith Roberts, Gary Williams, Richard Williams, Glenda Burke (Clerc)
Hefyd yn bresennol o’r Grid Cenedlaethol : Kate Gapper, James Buckley, Stephen Mart ac Aled Rowlands.
Ymddiheuriadau: Cynghorwyr: Tommie Collins , Dafydd Lake,

169. Croesawyd pawb i’r cyfarfod yn enwedig y swyddogion o’r Grid Cenedlaethol oedd wedi 

dod i roi diweddariad i’r Cyngor Tref am y prosiect i osod ceblau o dan y ddaear fydd yn mynd 

drwy Gae Chwarae Bodawen - sef eiddo'r Cyngor Tref.
Cafwyd cyflwyniad gan Aled Rowlands a chefndir y prosiect a chroesawodd unrhyw gwestiynau
fel yr oedd yn mynd yn ei flaen. Mae angen gwella'r rhwydwaith trydan i ddarparu cyflenwad
pŵer digonol. Y rheswm am hyn yw Wylfa B a hefyd cyflenwad alltraeth. Bydd Wylfa B yn
creu tair gwaith yr ynni presennol sydd yn mynd trwy’r rhwydwaith. Hyd yn oed os na fydd 
Wylfa B yn mynd yn ei flaen byddai angen uwchraddio ac adnewyddu'r ceblau yma mewn
amser. Mae’r amgylchedd hefyd yn rheswm am wneud y gwaith yma. Mae hwn yn brosiect 100
miliwn o bunnoedd ac mae tri rhan iddo: 
1) cynyddu gallu cynhyrchu'r llinellau uwchben y ddaear,
2) adeiladu is-orsaf newydd ym Mryncir,
3) ail osod ceblau tan ddaearol o Wern i garth (is-orsafoedd) -  6 km.
Dangoswyd lluniau o ddau ddull o weithredu i osod ceblau tan ddaearol a map i ddangos y llwybr 

yn yr ardal yma.

Aeth James Buckley trwy’r map .

‘A’ - Wern - bydd pob ymdrech yn cael ei wneud i ddinistrio cyn lleied â phosib o goed yn yr
ardal yma. Ar y ffordd A498 byddent yn defnyddio'r dull gosod ‘ducts’ o dan y ffordd. Bydd y
gwaith yn cael ei wneud dros y gaeaf a byddent yn gweithio efo Cyngor Gwynedd ynglŷn â
hyn. Bydd y llwybr yn mynd trwy safle'r ganolfan ‘quads’ .
‘B’ & ‘C’ - Bydd rhaid cau rhan o gylchfan Bodawen am sbel gan sicrhau mynediad i gerbydau
brys. Bydd y Rheilffordd hefyd yn cau ân gyfnod . Eto bydd hyn yn cael ei wneud y tu allan i
dymor ymwelwyr. 

‘D’ - Bydd y llwybr wedyn yn mynd heibio'r caeau pêl droed / clwb chwaraeon.
‘E’ - Bydd y rhan yma yn mynd o dan y ffordd, rheilffordd ac o dan yr afon ac yn gorffen yn
 Garth.

Pwysleisiwyd eto y bydd y gwaith o groesi ffyrdd yn digwydd allan o dymor yr ymwelwyr sef
rhwng Chwefror ac Ebrill a Hydref – Ragfyr . Ni fydd hyn yn digwydd tan 2021/2022 ond yn

cymryd 18-24 mis i’w gwblhau.
Agorwyd y llawr am gwestiynau.
Holodd y Cyng. Nia Jeffreys am y sŵn ac yn y blaen yn enwedig ochr Bodawen. Atebodd
James y bydd hyn yn cael ei asesu cyn cychwyn ar y gwaith. Cadarnhaodd Kate hyn gan
nodi er bod dyddiau gweithio arferol yn 7:30 - 18:30 byddent yn addasu'r oriau gweithio yn ôl
argymhellon yr asesiad sŵn, llwch ayb.
Nododd y Cyng. Richard Williams fod y prosiect yma yn dibynnu ar i Wylfa B fynd yn ei flaen a 

bod y Cyngor Tref wedi gwario o ddeutu ₤10,000 ar gynlluniau a chostau pensaer i ddatblygu y
cae chwarae yma a bod aros i’r gwaith yma gael ei wneud yn dal popeth yn ôl.
Atebodd Stephen fod yn rhaid mynd trwy'r cae chwarae ac y byddent angen trafod dymuniadau y
Cyngor Tref ynglŷn â’r offer yna. Mae yn opsiwn i’r Grid Cenedlaethol symud yr holl offer a’i

ail osod ar dir arall neu eu tynnu a’u hail osod ar ôl gorffen y gwaith. Maent yn agored i drafod ar
hyn ac ystyried unrhyw syniadau gan y  Cyngor Tref  am safleoedd eraill addas. Maent yn 

awyddus iawn i gyd weithio i sicrhau y bydd y gwaith yn mynd yn ei flaen efo cyn lleied â phosib
o aflonyddwch i’r ardal.

Holodd y Cyng. Llewelyn Rhys ble roeddent yn y broses cynllunio. Atebodd Stephen fod  hawl 
Cynllunio wedi ei gael i adeiladu is-orsaf ym Mryncir . Mae’r Grid Cenedlaethol yn edrych i
gymryd drosodd cyfrifoldeb am geblau Scottish Power a’u rhoi efo’i gilydd yn hytrach na
Scottish Power un ochr i’r ffordd a’r Grid yr ochr arall. Mae’n gymhleth oherwydd gwahaniaeth
capacity y gwifrau. Mae cynlluniau Glaslyn wedi eu cwblhau ond fod angen disgwyl adroddiadau gwahanol arolygiadau sydd yn cael eu cynnal ar hyn o bryd. Bydd cynnig cychwynnol yn cael ei gyflwyno i Gyngor Gwynedd mis Ionawr 2019 yn cynnwys adroddiad amgylcheddol ayb. ‘Screeing opinion’ yw’r  cam yma.
Soniodd y Cyng. Llewelyn Rhys am  waith cyffelyb wedi ei wneud yn Lloegr ble roedd y gymuned wedi cael ‘Community Benefit Payments’. Gofynnodd a fydd hyn ar gael yn yr ardal yma? Atebodd Aled fod gan y Grid Cenedlaethol ‘Community Grant Programme’ sydd yn cynnig hyd at 10k i brosiectau lleiaf a hyd at 20k i brosiectau mwy. Yn ddiweddar roedd clwb lleol wedi cael y grant llawn i adeiladu tŷ clwb.
Gofynnodd y Cyng. Keith Roberts os fyddai’n bosib tarmacio llefydd parcio ar y safle wrth wneud y gwaith. Atebodd Aled y byddai hyn yn rhywbeth i’w drafod.
Roedd y Cyng. Alwyn Gruffydd yn awyddus i gadw golwg allan am gyfle i hawlio'r grant cymunedol er mwyn hel refeniw fydd yn angenrheidiol i gynnal cymunedau.
Holodd y Cyng. Nia Jeffreys os byddai pobl leol yn cael eu cyflogi. Atebodd Aled y byddai pob ymdrech yn cael ei wneud hyn ble mae’n bosib a byddent yn annog y cwmni gaiff y cytundeb i gyflogi pobl leol. Fodd bynnag bydd rhai o’r swyddi yn rhai arbenigol.
Holodd y Cyng. Jason Humphreys am y posibilrwydd o gael prentisiaethau . Atebodd Aled fod hyn yn waith arbenigol ac na fyddent yn aros yn yr ardal wedyn.
Cyfeiriodd y Cyng. Selwyn Griffiths at ddatblygiadau a chynlluniau Bodawen sydd wedi bod ar y bwrdd ers 2016. Ni fydd yn bosib symud ymlaen efo rhain hyd at 2023. Cwestiynai i ble y byddai’n bosib ail leoli’r safle. Pryderai am reoli traffig a’r effaith byddai hyn yn cael ar y dref. Byddai cau’r brif ffordd am gyfnodau hir yn golygu byddai’n rhaid i loriau fynd trwy ganol y dref. Apeliodd i bob ymdrech gael ei wneud i gau'r ffordd am gyn lleied o amser ac sydd yn bosib. Atebwyd y byddent yn ystyried yr opsiynau gorau e.e. ystyried cau hanner  y ffordd fyddai yn cymryd 4 wythnos i wneud y gwaith neu weithio trwy’r nos fyddai yn haneru’r amser.  
Diolchodd y Cadeirydd i’r pedwar  am ddod ac agor y drysau i gyd-weithio. Darllenodd y

Cadeirydd gwahoddiad sydd wedi ei dderbyn i ymgynghoriad cyhoeddus gan y Grid 

Cenedlaethol i drafod prosiect arall sydd ganddynt yn yr ardal sef tynnu peilonau i lawr yn aber 

afon Dwyryd. Rhannwyd y dyddiau sef 15fed o Dachwedd (2- 8) ym Mharc Cenedlaethol Eryri,
17eg o Dachwedd (10-4) Neuadd Goffa Penrhyn , 24ain o Dachwedd (10-4) Neuadd Gymuned 

Talsarnau.
Cychwynnwyd ar y cyfarfod llywodraethol llawn am 7:15yh.
170. Adroddiad y Cadeirydd
Cyfeiriodd y Cadeirydd at brofedigaethau yn yr ardal gan gyfeirio ar farwolaeth Mrs Eirian Lewis 

sef gwraig Mr Maldwyn Lewis fu’n gynghorydd tref am nifer o flynyddoedd. Cyfeiriodd hefyd at
farwolaeth Mr Robin Hughes o Griccieth  oedd yn Glerc yng Nghyngor Tref Pwllheli ac wedi

bod yn Glerc yng Nghriccieth am flynyddoedd maith - roedd wedi bod yn barod iawn i 

gynorthwyo Cyngor Tref Porthmadog ar hyd y blynyddoedd.

Roedd yn falch o weld datblygiad Hafod y Gest yn altro yn ddyddiol erbyn hyn.

Roedd criw da iawn wedi cefnogi Sul Y Cofio ‘r Cadeirydd wedi gosod plethdorch ar ran y

Cyngor Tref. Roedd goleuadau yr oedd Richard Eastwood wedi eu gosod wedi bod yn effeithiol

iawn a’r dref i gyd wedi eu gwerthfawrogi. Roedd y Cadeirydd wedi mynychu gwasanaeth byr

ger y gof golofn efo criw o feicwyr modwyr trwy’r Lleng Prydeinig  ac wedi dod yn
ddigwyddiad blynyddol erbyn hyn.

Dymunai longyfarch ŵyr y Cyng. Tommie Collins sydd wedi ei ddewis i fod yn fasgot i gêm bel
droed Cymru .

Mae llwybr newydd rhwng y Cob a Chob Crwn bellach wedi agor ac am wneud gwahaniaeth 

mawr i bawb sydd yn defnyddio'r llwybr yna. Mae Cyngor Gwynedd yn y broses o dorri coed ar
hyd y Cob.

Rhoddwyd rhag hysbysiad am ddigwyddiadau Nadoligaidd :
Disgo yn y Ganolfan Hamdden ar Nos Wener y 23ain o Dachwedd.
Noson goleuo Port Nos Wener y 30ain o Dachwedd.

Ffair Nadolig Tremadog 7fed o Ragfyr.

Dymunai’r Cyng. Selwyn Griffiths longyfarch y Cadeirydd am ddod yn daid unwaith eto a braf 

oedd deall fod ei ferch adref o’r ysbyty erbyn hyn.
Cynigiodd y dylid ysgrifennu at Richard Eastwood i ddiolch iddo am drefnu'r deyrnged
goleuadau.

Cynigiodd y Cyng. Jason Humphreys y dylid hefyd ysgrifennu at Pete Bennett sydd wedi gweithio mor galed yn y gymuned. Roedd wedi gweithio’n galed i sicrhau llwyddiant Ras y Cob , trefnu coed Nadolig ar y siopau, baneri, CCTV  a chefnogi’r  Ganolfan.
171. Cadarnhau cywirdeb cofnodion cyfarfod diwethaf a gynhaliwyd ar y 9fed o Hydref 

2018. Penderfynwyd : Cadarnhawyd y cofnodion fel y rhai cywir a llofnodwyd hwy gan y

Cadeirydd yn unol â gofynion y  gyfraith. Cynnig : Cyng. Alwyn Gruffydd. Eilio: Cyng. Selwyn

Griffiths.
172. Cadarnhau cywirdeb cofnodion cyfarfod arbennig i drafod Clwb Ieuenctid

Porthmadog a gynhaliwyd ar y 15fed o Hydref 2018. 

Nodwyd fod y Cyng. Bethan O. Rees Jones yn bresennol.
Penderfynwyd :  Gyda’r cywiriad uchod cadarnhawyd y cofnodion fel y rhai cywir a 

llofnodwyd hwy gan y Cadeirydd  yn unol â gofynion y  gyfraith. Cynnig : Cyng. Selwyn 

Griffiths. Eilio: Cyng. Richard Williams.
173. Cyfle i’r Cynghorwyr ddatgan diddordeb.
Cyng. Llewelyn Rhys – Ysgol Eifion Wyn
Cyng. Llewelyn Rhys – Y Ganolfan

Cyng. Keith Roberts – Y Ganolfan

Cyng. Nia Jeffreys – Y Ganolfan

Cyng. Nia Jeffreys – Ysgol Eifion Wyn

Cyng. Nia Jeffreys – Cyfoeth Naturiol Cymru

Cyng. Nia Jeffreys – Cabinet Cyngor  Gwynedd

Materion i’w dwyn gerbron:
174. Cyng. Llywelyn Rhys - Llwybr newydd rhwng y Cob a Chob Crwn. 
Roedd y Cyng. Llywelyn Rhys eisiau nodi ei werthfawrogiad fod y llwybr newydd wedi agor. Roedd hwn am fod yn adnodd gwerthfawr  a defnyddiol i gerddwyr, rhedwyr, beicwyr ac i bobl anabl. Roedd yn falch fod y llwybr wedi agor ac yn ddiolchgar i bawb oedd wedi bod yn gwthio am hyn ers peth amser. Roedd yn awyddus i hyn gael ei gofnodi ac  i godi ymwybyddiaeth a bodolaeth y llwybr. Nodwyd hefyd bod arwyddion ar y ffordd.
Penderfynwyd :  Derbyn yr wybodaeth.
175. Cyng. Keith Roberts - materion yn ymwneud a Llwybr Lôn Haearn Bach (ochr Tremadog) - tocio coed, clirio’r cyt ayyb.
Adroddodd y Cyng. Roberts fod rhan o’r cyt rhwng Maes y Môr a Isgraig wedi cael ei goncritio a bod carthffosiaeth yn dod iddo o bryd i’w gilydd. Mae bob asiantaeth yn gwadu cyfrifoldeb. Mae angen i Gyngor Gwynedd docio'r coed er mwyn i Gyfoeth Naturiol Cymru fedru gwneud eu gwaith. Ni ellir cael mynediad i wneud y gwaith ar yn o bryd. Roedd yn cynnig y dylid ysgrifennu at Dewi Wyn Owen, Cyngor Gwynedd i ofyn iddyn nhw edrych ar safon y coed a’u torri a thocio yn ôl y gofyn er mwyn i Gyfoeth Naturiol Cymru  fedru mynd ymlaen efo clirio’r cyt. Eiliwyd y cynnig gan y Cyng. Jason Humphreys nododd fod hyn yn fater brys gan fod Cyngor Gwynedd (ar ôl stormydd diweddar) wedi  clirio coed ddisgynnodd ond heb eu clirio ac mae rhywfaint i mewn yn y cyt yn creu risg o lifogydd.
Penderfynwyd : ysgrifennu yn ôl y cynnig gan nodi fod hyn angen sylw brys.
176. Enwebu Cynrychiolydd ar Gorff Llywodraethol Ysgol Eifion Wyn.
Penderfynwyd :  enwebwyd y Cyng. Keith Roberts. Ysgrifennu at Bennaeth yr ysgol efo manylion cyswllt y Cyng. Roberts.
177. Cyng. Richard Williams - Ceir wedi ei gadael ar dir agored Rhes Cambrian.
Adroddodd y Cyng. Williams  fod y ceir wedi eu gadael yma ers peth amser a’u bod yn rhwystro mynediad i’r cyhoedd, i dorri’r gwair ac yn llygru’r ardal. Roedd yn ddiolchgar i’r Cyng. Nia Jeffreys am fynd a’r mater i swyddogion Cyngor Gwynedd. Mae wedi derbyn e-bost gan Dewi Wyn Owen yn nodi opsiynau i ddatrys y broblem a chynigiodd y dylid ysgrifennu at Dewi Wyn Owen i ofyn iddo symud ymlaen i gael gwared o’r ceir a rhoi rhywbeth mewn lle i warchod y safle (mae wedi son am osod ffens neu folardiau pren mewn e-bost at y Cyng. Williams).Eiliwyd y cynnig gan y Cyng. Nia Jeffreys.
Penderfynwyd : ysgrifennu yn ôl y cynnig.
178. Cyng. Jason Humphreys – Cronfa’r Cadeirydd.
Penderfynwyd : gadael y mater tan y cyfarfod blynyddol ym mis Mai 2019.
179. Clerc – Sedd wag ward orllewinol.
Roedd y Clerc wedi cysylltu efo’r Swyddog Cofrestru ac yn disgwyl derbyn rhybudd ganddo i’w arddangos i hysbysebu fod sedd wag yn ward orllewinol y Cyngor Tref.
Penderfynwyd : yn ôl cynnig y Cyng. Simon Brooks , eiliwyd gan y Cyng. Jason Humphreys i ysgrifennu drachefn at y Swyddog Cofrestru i ofyn iddo symud ymlaen cyn gynted â phosib i lenwi’r sedd.
180. Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf.(Dyddiad cau Rhaglen mis Rhagfyr  2018 – 4ydd o Ragfyr 2018).
· Cyng. Alwyn Gruffydd – Ynni Cynaliadwy
· Cyng. Selwyn Griffiths – Pencadlys Comisiynydd Traffig Cymru
181.Gohebiaeth : Rhestr Aros am Ateb
Penderfynwyd : derbyn yr wybodaeth gan nodi fod sawl ymateb cadarnhaol wedi ei dderbyn am
wahodd yr Eisteddfod Genedlaethol i’r ardal.
Gohebiaeth :

182.Panel Annibynnol Cymru – Cydnabyddiaeth Ariannol – Adroddiad Blynyddol 2019/2020.

(adroddiad llawn ar y bwrdd - rhan berthnasol i Gynghorau Tref a Chymuned ynghlwm).
Penderfynwyd: Derbyn yr wybodaeth.
183. Keith Ivens, Cyfoeth Naturiol Cymru- risg llifogydd yr ardal (ymateb i lythyr mis Medi cof.117). Roedd y Cyng. Richard Williams wedi mynd ar ôl y mater hwn yn dilyn cais gan y Cyngor Tref ac yn gwerthfawrogi’r ateb. Roedd yn cynnig ysgrifennu i ofyn am gyfarfod safle efo’r swyddog priodol i drafod y Dora ac at Gyngor Gwynedd ynglŷn â Llysiau’r Dial (Japanese Knotweed) a’r Balsam Himalayan. Nodir nad Cyfoeth Naturiol Cymru sydd yn gyfrifol am eu difa ond perchennog y tir. Cynigiodd y Cyng. Bethan O Rees Jones welliant sef y dylid gofyn i Gyngor Gwynedd a Chyfoeth Naturiol Cymru am fap o ble mae'r rhain yn broblem yn yr ardal yma . Eiliwyd y cynnig gan y Cyng. Keith Roberts.
Penderfynwyd: nodwyd fel pwynt o drefn gan y Cyng. Selwyn Griffiths y dylai’r ohebiaeth yma fod wedi ei gyflwyno fel mater gerbron. Cytunwyd i ysgrifennu yn ôl gwelliant y Cyng. Bethan O Rees Jones.
184. Uned Polisi Cynllunio ar y Cyd – Gwynedd a Môn – Ymgynghori cyhoeddus Canllawiau 

Cynllunio Atodol : Llecynnau Agored mewn Datblygiadau Tai Newydd a Thai Marchnad Leol
(adroddiadau ar y bwrdd).
Adroddodd y Cyng. Carol Hayes ei bod wedi edrych ar yr adroddiad ar y we ac yn ei gefnogi 100%.  Teimlai’r Cyng. Bethan O Rees Jones fod Porthmadog yn cael ei amddifadu yn llwyr ynddo. Teimlai’r Cyng. Alwyn Gruffydd nad oedd diben iddo gan nad oes tor wedi ei nodi o gwbl ym Mhorthmadog.
Roedd y Cyng. Simon Brooks yn ei weld fel peth da iawn ac yr egwyddor yn un da a dylid ei gefnogi.  Cynigiodd ymateb gan nodi fod Cyngor Tref Porthmadog yn cefnogi'r canllaw sydd wedi ei ddarparu ynddo ynglŷn â thai marchnad leol. Eiliwyd y cynnig gan y Cyng. Carol Hayes.
Roedd y Cyng. Jason Humphreys eisiau cydnabod lle mae tir ar gael i ddatblygu a’r Cyng. Richard Williams yn nodi nad oes yna ddim tai yn cael eu hadeiladu yma yn wahanol iawn i Benrhyndeudraeth a Chriccieth.
Cynigiodd y Cyng. Llewelyn Rhys welliant sef fod yna ddiffyg tai ym Mhorthmadog a bod opsiynau wedi eu cynnig i Gyngor Gwynedd ond eu bod wedi eu hanwybyddu. Eiliwyd y cynnig gan y Cyng. Richard Williams. Nododd y Cyng. Jason Humphreys nad oedd am weld ffiniau’r dref yn cael eu hymestyn.
Ni allai'r Cyng. Selwyn Griffiths gefnogi'r gwelliant  gan nad oes gan y Cyngor Tref leoliadau newydd i gynnig i Gyngor Gwynedd fel tir addas i'w ddatblygu.
Aethpwyd i bleidlais. Cariwyd cynnig y Cyng. Simon Brooks efo 7 o blaid, 4 yn erbyn (4 o blaid y gwelliant a 7 yn erbyn).
Penderfynwyd: Ymateb i’r ymgynghoriad ar y canllaw cynllun atodol : tai marchnad leol , yn ôl cynnig y Cyng. Simon Brooks.
185. Ken Skates AC - trenau'r Cambrian- defnyddio tocyn teithio am ddim- (ymateb i lythyr mis

Medi , cof. 101).Penderfynwyd: Derbyn yr wybodaeth.
186. Mark Drakeford AC – Asiantaeth y Swyddfa Brisio – rhannu gwybodaeth (ymateb i lythyr mis Medi , cof 111).Penderfynwyd: Derbyn yr wybodaeth.
187. Adran Amgylchedd, CG - problemau parcio yn Sgwâr, Tremadog (ymateb i lythyr Medi, cof. 104). Roedd y Cyng. Keith Roberts wedi ei siomi efo’r ateb yma a’r awgrym fod rhaid disgwyl i ddamwain ddigwydd cyn gwneud dim. Roedd yn awyddus iawn i ddod i ddatrysiad na fyddai yn cael effaith negyddol ar fusnesau Tremadog . Roedd yn cynnig ysgrifennu yn ôl a gofyn am gyfarfod safle efo’r tri chynghorydd lleol (Cynghorwyr Bethan O Rees Jones, Alwyn Gruffydd a Keith Roberts). Eiliwyd y cynnig gan y Cyng.Llewelyn Rhys.
Penderfynwyd: Ysgrifennu yn ôl y cynnig. 
188. Adran Oedolion, Iechyd a Llesiant, CG - cyfrif y nifer sy’n cysgu ar y stryd yng Ngwynedd 2018. Penderfynwyd:  Ateb yr holiadur yn ôl gwybodaeth leol y Clerc.
189. Pennaeth Priffyrdd a Bwrdeistrefol, CG - Banciau Ailgylchu Papur/Cylchgronau.
Penderfynwyd: Derbyn yr wybodaeth.
190. Y Ganolfan – cadarnhad o hawliau pleidleisio cynrychiolwyr y Cyngor Tref ar y Pwyllgor Rheoli 
(ymateb i lythyr mis Hydref , cof.144).

Penderfynwyd:  Derbyn yr wybodaeth a chadarnhad fod cynrychiolwyr y Cyngor Tref ar Bwyllgor Rheoli’r Ganolfan efo hawl i bleidleisio. Derbyniwyd gwybodaeth gan y Cyng. Keith Roberts fod pethau yn symud ymlaen yn y Ganolfan gan obeithio y bydd y Cyngor Tref yn gweld ffrwyth llafur y gwaith yn y Gwanwyn.
191. Swyddfa Brisio – rhannu gwybodaeth (ymateb i lythyr mis Hydref , cof.111).
Cynigiodd y Cyng. Selwyn Griffiths y dylid danfon copi o hwn at Gyngor Gwynedd a gofyn iddyn nhw weithredu ac edrych mewn i’r cloerdwll yma . Nododd , er gwybodaeth, fod yna 33 o fusnesau ym Morfa Bychan . Eiliwyd y cynnig gan y Cyng. Richard Williams.
Nododd y Cyng. Nia Jeffreys fod aelodau Cyngor Gwynedd yn teimlo'r un mor gryf  ar y mater yma ac aelodau'r Cyngor Tref. Fodd bynnag nododd mai Llywodraeth Cymru a’r Swyddfa Brisio sydd   efo’r pŵer i sortio hyn.
Roedd y Cyng. Simon Brooks am ofyn o Gyngor Gwynedd os yr ydyn nhw yn gwneud spot checks ac os nad ydynt yna dylid gofyn iddyn nhw fynd ar ôl y rhai sydd yn twyllo'r system. Eiliwyd y cynnig gan y Cyng. Bethan O Rees Jones.
Nododd y Cyng. Alwyn Gruffydd y dylai hyn fod yn fater polisi cynllunio. Mae angen newid y ddeddfwriaeth cynllunio i roi statws cynllunio i dai haf. 

Cytunodd y Cyng. Jason Humphreys fod angen newid yn y ddeddfwriaeth a dylai’r VOA wneud spot checks. Nid oedd ganddo hyder fod hyn yn digwydd. Pe byddai trethi busnes yn dal i fyny efo’r dreth cyngor byddai’n atal hyn.
Dylid hefyd edrych mewn i faint o dai sydd wedi eu cofrestru i fod efo un oedolyn yn byw yna er mwyn cael 25% disgownt ar y dreth cyngor.
Penderfynwyd: ysgrifennu drachefn at Gyngor Gwynedd gan gynnwys copi o lythyr y Swyddfa Brisio  gan gynnwys y pwyntiau a godir uchod.
192. Swyddog Rheolaeth Adeiladu, CG - diogelwch safle'R Hen Felin, Heol Yr Wyddfa (ymateb i lythyr mis Hydref , cof.147).
Penderfynwyd: Derbyn yr wybodaeth.
193. Rheolwr Adeiladau ,Cyllid a Thollau Ei Mawrhydi, Porthmadog - problemau parcio Heol
Newydd (ymateb i lythyr mis Medi , cof.115).

Penderfynwyd: Derbyn yr wybodaeth.
194. Gwenan Huws Tomos, CG - manylion am incwm meysydd parcio'r ardal (ymateb i lythyr mis Medi , cof. 108). Adroddodd y Clerc ei bod wedi holi am draeth y Greigddu ond fod ateb wedi ei dderbyn nad yw ‘o dan berchnogaeth Adran Amgylchedd’.
Teimlai’r Cyng. Simon Brooks y gallai’r cynllun yma ddod a thua ₤20,000 o incwm i’r Cyngor Tref allai ddatrys lot o broblemau cyllidol. Teimlai y dylid ei roi ar raglen mis nesaf am ystyriaeth lawn.  Nododd y Cyng. Selwyn Griffiths fod angen symud ymlaen efo hyn ar frys iddo fo fod mewn lle ar gyfer 2019.

Cynigiodd y Cyng. Simon Brooks y dylid cyfeirio’r mater at Adran Gyfreithiol Cyngor Gwynedd i ofyn pwy sy’n berchennog ar Faes Parcio Traeth y Greigddu a Maes Parcio Cei Greaves. Dylid hefyd ymgynghori efo  Un Llais Cymru am arweiniad. Eiliwyd y cynnig gan y Cyng. Selwyn Griffiths.
Penderfynwyd: Ysgrifennu yn ôl y cynnig.
195. Pennaeth Priffyrdd, CG - sylw at waith arwisgo yn  Heol Newydd Porthmadog (ymateb i lythyr rhaglen Hydref,cof.150).
Penderfynwyd: Derbyn yr wybodaeth.
196. Gwasanaethau Ieuenctid, CG - Clybiau Ieuenctid Porthmadog (ymateb i lythyr yn dilyn cyfarfod arbennig 15.10.18).
Penderfynwyd: Derbyn yr wybodaeth.
197. Cylch yr Iaith – Polisi Twristiaeth Cyngor Gwynedd – cais am gefnogaeth.
Penderfynwyd: Derbyn yr wybodaeth.
198. Adran Amgylchedd CG – Cyfyngiadau Parcio Arfaethedig Ardal Dwyfor 2018.

Penderfynwyd: Derbyn yr wybodaeth.
199. Comisiwn Ffiniau – arolwg o’r trefniadau etholiadol ar gyfer Sir Gwynedd (adroddiadau llawn ar y bwrdd).
Penderfynwyd: Derbyn yr wybodaeth gan nodi'r gwahaniaeth y byddai yn ei wneud yn yr ardal yma sef byddai Cyngor Cymuned Llanfrothen yn dod o dan Sedd Cyngor Sir Tremadog.
200. Materion Ariannol :

Biliau i’w talu :
Cyngor Gwynedd –gwasanaeth archwiliad mewnol cyfrifon 2017/2018
=
£276.00
Leslie Electrical – Seren ar gyfer coeden y Parc, goleuadau newydd
=
£1,145.09

Glenda Burke – cyflog Clerc mis Hydref 2018



=
£550.59

Cyllid a Thollau EM – treth incwm cyflog clerc mis Hydref 2018
=
£137.60

Glenda Burke – deunydd swyddfa, clipiau D ar gyfer fflagiau Bodawen, 

Plethdorch Sul y Cofio 






=
£32.98


Derbyniadau:

Llog Banc – Hydref 2018






=
£ 7.20

Caru Port – cyfraniad tuag at gostau goleuadau Nadolig


=
£1,000.00

Penderfynwyd:  talu’r biliau a nodi’r derbyniadau. Cynnig : Cyng. Selwyn Griffiths. Eilio : Cyng. Carol Hayes.

